
	為英國信徒宣教同工釘釘代禱 （14/7/2026）
	為主作夢？！—— MKAC姊妹 Emily Sung
	第二章：東歐羅姆人事工（2025/12）

	整個短宣旅程中，最觸動我嘅一幕，係當我哋探訪完羅姆人村莊之後。當車輛離開村莊，駛進市中心繁華整潔嘅街道時，我突然感到一陣扎心。坦白講，東歐比我想像中先進得多。眼前熱鬧富裕嘅景象，同幾分鐘前所見到嘅村莊形成極大反差。同樣生活喺一個國家裡，卻彷彿身處兩個完全唔同嘅世界。嗰一刻，我突然想起《路加福音》中財主與拉撒路嘅比喻。財主每日穿著華麗衣服，生活奢華；而拉撒路卻躺喺佢門口，滿身瘡痍，渴望得到一點憐憫。最令人難過嘅，唔係財主有錢，而係佢每日都經過拉撒路，卻從來冇真正看見佢。當我望住眼前嘅景象時，我不禁反問自己：今日嘅我，會唔會都好似財主一樣？神其實已經將有需要嘅群體放喺我面前，但我卻因為距離、偏見或者安逸，而從來冇真正看見佢哋？嗰一刻，我心裡默默向神禱告：
	「主啊，祢愛世上的每一個人。求祢憐憫羅姆人，眷顧他們的需要；也求祢打開我的眼睛，不單看見他們的缺乏，更看見他們是祢所愛的人。願祢使用教會成為他們的祝福。」
	今次短宣改變咗我對羅姆人嘅看法。我開始明白，佢哋唔只係新聞裡面嘅一個族群、一個社會議題，佢哋係一群真實嘅人，有家庭、有夢想、有掙扎，也有對神嘅渴慕。當佢哋接觸福音、願意相信主耶穌嘅時候，佢哋就成為我哋嘅弟兄姊妹。所以，我盼望大家睇完呢篇分享之後，能夠記住「羅姆人」呢三個字。未必要立刻去東歐，未必要參與短宣，但當你偶然想起佢哋嘅時候，請為佢哋獻上一個禱告。
	「願主記念每一位羅姆人，也使用我哋成為祂祝福萬民嘅器皿。」
	因為宣教，有時並唔係神帶我哋去一個陌生嘅地方，而係神打開我哋嘅眼睛，讓我哋看見一直被忽略嘅人。 而我的宣教旅程，也將在下回繼續分享。

